
जिसका उत्‍तर 02 अप्रैल, 2018 को दिया जाना है ।
.....
गोदावरी और कावेरी नदियों के जल बंटवारे के संबंध में बैठक
3991. श्री अनिल देसाई: 
क्या जल संसाधन, नदी विकास और गंगा संरक्षण मंत्री यह बताने की कृपा करेंगे कि: 
(क) 
क्या मंत्रालय ने नदी जल के बंटवारे संबंधी विवादास्पद मामले का समाधान करने और नदियों को आपस में जोड़े जाने को प्रोत्साहित करने के लिए दक्षिणी राज्यों के सिंचाई मंत्री के साथ हाल ही में बैठक का आयोजन किया है;
(ख) 
यदि हां, तो तत्संबंधी ब्यौरा क्या है;
(ग) 
क्या बैठक में गोदावरी और कावेरी नदियों को जोड़े जाने के संबंध में और राज्यों के बीच जल संबंधी विवादों पर भी चर्चा हुई; और
(घ) 
यदि हां, तो बैठक में कोई सहमति बनी और किन मुद्दों का समाधान किया जाना अभी बाकी है?
उत्‍तर
जल संसाधन, नदी विकास और गंगा संरक्षण एवं संसदीय कार्य राज्‍य मंत्री (श्री अर्जुन राम मेघवाल)
(क) से (घ) दक्षिणी राज्यों अर्थात आंध्र प्रदेश, तेलंगाना, कर्नाटक, केरल, तमिलनाडु और पुदुच्चेरी संघ राज्य क्षेत्र के जल संसाधनों के विषय में दिनांक 20.02.2018 को हैदराबाद में क्षेत्रीय सम्मेलन आयोजित किया गया जिसकी अध्यक्षता श्री अर्जुन राम मेघवाल, जल संसाधन, नदी विकास और गंगा संरक्षण राज्य मंत्री ने की। तेलंगाना, केरल और पुदुच्चेरी के मंत्रियों और अधिकारियों के साथ-साथ कर्नाटक, तेलंगाना और आंध्र प्रदेश के अधिकारियों तथा जल संसाधन, नदी विकास और गंगा संरक्षण मंत्रालय, सीडब्ल्यूसी, केन्द्रीय भूमि जल बोर्ड और राष्ट्रीय जल विकास अभिकरण (एनडब्ल्यूडीए) के अधिकारियों ने सम्मेलन में भाग लिया। इन राज्यों ने अपने बकाया जल संसाधनों का मुद्दा और अन्य अंतर्राज्यीय किस्म के मुद्दे उठाए हैं और सम्मेलन में इन पर चर्चा की गई थी।
जहां तक नदियों को जोड़ने का संबंध है, राष्ट्रीय परिप्रेक्ष्य योजना के प्रायद्वीपीय घटक के तहत प्रस्तावित 16 नदी जोड़ों में से महानदी-गोदावरी-कृष्णा-पेन्नार-कावेरी-वैगई-गुंडार को जोड़ने की स्कीम “नौ जोड़ प्रणाली” के तौर पर चिह्नित की गई है जो दक्षिणी राज्यों को लाभ पहुंचाएगी। एनडब्ल्यूडीए ने वर्ष 2004/2005 में इन नदी जोड़ प्रस्तावों की साध्यता रिपोर्ट तैयार की थी और संबंधित राज्यों को परिचालित की थी। महानदी-गोदावरी इस प्रणाली का मुख्य (मदर) नदी जोड़ है। महानदी-गोदावरी जोड़ की विस्तृत परियोजना रिपोर्ट शुरू करने के लिए संबंधित राज्यों के बीच सहमति बनना जरूरी है।
हैदराबाद में क्षेत्रीय सम्मेलन में गोदावरी-(अकिनेपल्ली)-कावेरी (ग्रैंड एनीकट) जोड़ परियोजना के जरिए गोदावरी के अधिशेष जल को कावेरी नदी में डायवर्ट करने के लिए महानदी-गोदावरी जोड़ परियोजना के संबंध में वैकल्पिक अध्ययनों पर चर्चा की गई थी। प्रस्ताव में तेलंगाना के अकिनेपल्ली में गोदावरी नदी पर बैराज का निर्माण शामिल है। प्रस्तावित अकिनेपल्ली बैराज में  उपलब्ध गोदावरी के अधिशेष जल को कृष्णा पर मौजूदा नागार्जुन सागर जलाशय में अंतरित करने के लिए तीन चरणों में 132 मीटर की ऊंचाई पर लिफ्ट करने का विचार है। अकिनेपल्ली और नागार्जुन सागर के बीच जोड़ की लंबाई 341 किमी. है। प्रस्तावित लिंक नहर की लंबाई नागार्जुन सागर से पेन्नार पर सोमाशिला जलाशय तक 393 किमी. है। सोमाशिला से पलार और कावेरी तक नहर की लंबाई 529 किमी. है। 
इसके अतिरिक्‍त, यह निर्णय लिया गया था कि बेसिन-वार बैठक करके बेसिन वाले राज्‍यों के बीच मुद्दों के समाधान के लिए बेसिन-वार विचार धारा अपनाई जाएगी। यह भी निर्णय लिया गया था कि देश के अन्‍य क्षेत्रों में भी क्षेत्रीय सम्‍मेलन किए जाएंगे ताकि अंतर-राज्‍यीय मसलो सहित जल संसाधनों के बकाया मुद्दों का समाधान किया जा सके।

